Любовь ТИХОНОВА

Буртчин бурдъёс вылын
Национальной библиотекаын ортчиз Ашальчи Окилэн кылбуръёсыныз, веросъёсыныз но со сярысь тодэ ваёнъёсын «Та буртчин бурдъёсы» книгаен тодматскон.

Книга потӥз кылем арлэн пумаз «Удмуртия» издательствоын 2 сюрс тиражен. Печатламын ӟуч но удмурт кылын. Книгалы дунне вылэ вордскыны юрттӥзы Алнашысь А. Окилэн музееныз кивалтӥсь Мария Петрова но кылбурчи Лидия Нянькина.

Библиотекаын ужасьёс бадӟым выставка дасяллям. Люкаськем калыкез – студентъёсты, кылбурчиосты – ӟеч мылкыдын пумитазы А. Окилэн кылъёсызъя гожтэм кырӟанъёс...

Книгаен тодматсконэз усьтӥз Лидия Нянькина:

– А. Окилэсь чуръёссэ нырысь ик лыдӟись доры вуттыны пӧрмытӥзы критик Алексей Ермолаев но кылбурчи, фольклорист Пётр Поздеев – «Кенеш» журналын но «Гудыри» («Удмурт дунне») газетын печатлам ужъёссэ огинэ люкаса, бичет поттӥзы. Таӵе ик уж борды кутскыны мыным ӵектонэн вазиськиз М. Петрова: кылбурчилэсь вань веросъёссэ, кылбуръёссэ но со сярысь тодэ ваёнъёсты одӥг книгаен поттыса, пе, умой ӧй луысал меда? Та книга дышетӥсьёслы но, лыдӟисьёслы но бадӟым юрттэт сётысал. Пусъёно созэ но: кылбурчилэсь юртсэ музейлы шуыса тупатъяку, лэсьтӥськисьёс выж улысь ӵужектэм бумага шедьтӥллям но сое отын ужасьлы Наталья Фадеевалы сётӥллям. Нылкышно кылбурез музейлэн архиваз интыям. Ми малпамъя, кылбурчи сое гожтэм но ляб шуыса-а яке мукет муген-а пыдло ватэм. Угось со, фронтэ ветлэм сяна, кык пол пытсэт сьӧрын пуконо луиз. Та шедьтэм кылбурез ӟуч кылэ берыктӥз ӟуч кылбурчи Василий Глушков.

А. Оки веросъёс пиналъёслыгес гожъяз. Пӧлаз вань мӧйыослы сӥземъёсыз но.

Книгалы дунъет сётыса, аслэсьтыз малпанъёссэ вераз Удмурт кун университетысь тодосчи Любовь Фёдорова:

– Котькуд книга лэсьтэ выль вамыш. Удмурт нылкышно поэзиен тунсыкъяськисько бере, та книга мыным тодосчилы но дышетӥсьлы сямен туж дуно. Отчы пыртэмын кылбурчилэн быдэс творчествоез. Книга узыр туспуктэмъёсын. Нош со сярысь тодэ ваёнъёсты лыдӟемъя лыдӟем потэ. Книга мыным тунсыко со понна но: котькуд кылбур я верос улэ, ку но кыӵе арын со гожтэмын шуыса, пусйылэмын. Соос трос выльзэ усьто: кытын со вакытэ кылбурчи улӥз но ужаз.

– Лина Григорьевнаез мон пичи дырысеным тодӥсько, – вератэк ӧз чида Удмуртиысь дано суредась Семён Виноградов. – Пересь анаелэн синъёсыз висё вал – трахомаен курадӟиз. Сое йӧнатыны шуыса, эмчи ми доры чемысь пыралляз. Со тӧдьы халатэн дӥсяськемын луэ вал. Мыным, пичи муртлы, котьмар тунсыко потылӥз. Со пересь анаеным мар каре шуыса, лушкем учкыса сылылӥ. Пересь муртлэн бамтӥз чур гинэ вир виялляз. Соин ик тӧдьы халатэн апайлэсь кышкалляй. Соизлы но паймисько вал: малы урамысь одӥг пуны но та нылкышно шоры уг уты? Ачиз тусын-буйын чебер ик ӧвӧл кадь, нош адямиос сое гажало, шораз капчиен вазисько. Соку мон уг валаськы вал ай, висисьёсты йӧнатыса, со коркась коркатӥ ветлэ вылэм шуыса.

– Мынам но А. Оки сярысь вераме потэ, Миша агае Казаньын рабфакын Лина Григорьевнаен чош дышетскиз, – кыдёкысь аръёсты тодаз вае Евгения Ивановна Афонова. – Агае нюлэсчи луиз, нош Лина Григорьевна – врач. Озьы ик кузпалы но П. Поздеев А. Окиен герӟаськемын вал – кылбуръёссэ огинэ люкаса, критикен А. Ермолаевен «Мон тодам вайисько» бичетсэ поттйзы.

Кылбурчи Галина Романова А. Окилы сӥзем кылбурзэ лыдӟиз но вераськисьёс радэ итӥськиз:

– Шумпотӥсько, А. Оки сярысь таӵе книга потӥз шуыса. Кин тодэ, оло, азьланяз со сярысь пьесаос но повестьёс гожтӥсьёс луозы ай. Данъяськыса вераны быгатӥсько: Нина Малых Удмурт нылкышно кенешен кивалтыку, ми дано удмурт нылкышноос понна А. Оки нимо премия кылдытӥмы. Нырысетӥез сыче ним сётэмын вал кылбурчилы Алла Кузнецовалы, кыкетӥ араз – Людмила Кутяновалы. Табере со республикаысьтымы нылкышноос понна данлэсь но дан премия луэ.

– Лина апай сярысь мон татын сыӵе троссэ тодӥ, – вера кылбурчилэн матысь ӵыжы-выжыез Владимир Векшин. – Ми Варзи-Ятчиын улӥмы. Озьы ке но ӵем вуылӥськом вал Лина апайёс доры. 5-тй классэ монэ Алнаш школае выжтыны малпазы. Ми дорын ик улод, шуизы Лина апаен кузпалыныз Иван Карачёвен. Со агроном луыса ужаз. Лина апаймы туж лякыт, визьмо но сабырлы нылкышно вал. Со вакытэ соослэн кадь интеллигентной семьяосты адӟылэме ӧй вал. Мыным, гуртын улӥсь муртлы, паймымон потылӥз: соос сиськыкузы ӝӧк вылазы салфеткаос, пӧртэм пуньыос, вилкаос, рюмкаос тырылӥзы. Нош кыӵе бадӟым библиотеказы вал! Тодӥсько на: соос Геннадий Красильниковлэн семьяеныз ӟеч кусып возьылӥзы.

Лина апай монэ Вовка шуылӥз. Мон пичи дыръям туж кепырась вал. Со шоры вазьылыны ик ӧй дӥсьтылы. Лина апай нош мыным шуылӥз: тон, Вовка, тодосчи луод. Солэн кылызлы луыса ик, дыр, Ижысь пединститутэ дышетскыны пыри. Собере аспирантурае кошки. Лина апайлэсь верам кылъёссэ быдэстӥ: тодосчи луи. Ми ноку но ӧм тодэ, Лина апаймы кылбурчи вылэм шуыса. Со мыным «Словарь иностранных слов» кыллюкам кузьмаз. Со синпель мыным котьмалэсь но дуно потэ. Лина апаелэсь гожтэтъёссэ но киям возисько. Куке-соку соос музее вуозы, дыр. Лина Григорьевналы калыкез эмъянын кема но усто тыршемез понна орден но сётӥзы, со Удмурт АССР-ысь дано врач вал. Нош кырӟанъёссэ солэсь троссэ калыклэн шуыса кырӟало. Иське, соос сыӵе кужмоесь. Бадӟым тау шуэме потэ книгалэн авторъёсызлы солы дунне вылэ вордскыны юрттэмзылы.

– Та книгаез дасяны капчи ӧй вал, - вераз «Удмуртия» издательствоен кивалтӥсь Юрий Кузнецов. – Но шумпотоно: кема аръёс ортчыса но, со кие кутымон но лыдӟымон пӧрмиз.

Табере адямиослэн луонлыксы вань кылбурчилэн улон-вылонэз сярысь сыӵе троссэ, кылымтэзэ тодыны. Нош ай кӧняез усьтымтэ, шарае потымтэ учыръёс кылемын на, луоз.
